
Qallunaat oqaasiinut taarsiullugit Tuluit oqaasiisa pingaarnerit aappaattut Nunatsinni 

meeqqat atuarfianni atuartitsissutigineqartalernissaat pillugu apeqquteqaat aallaavigalugu 

Inatsisartut oqallinnissaannik siunnersuut. 

 

(Inatsisartunut ilaasortaq Vivian Motzfeldt, Siumut) 

Inatsisartunut ilaasortap Vivian Motzfeldt, Siumumeersup siunnersuutaa partii Nalera sinnerlugu 

imannak oqaaseqarfigissuarput. 

 

Assortorneqarsinnaanngilaq siunnersuuteqartoq aallaqqaasiullugu imannak oqarmat: Nunatsinni 

kalaallit oqaatsivut tassaapput pingaarnerpaat. 

Aamma assortorneqarsinnaanngilaq tuluit oqaasii danskit oqaasiinut sanilliullugit nunarsuarmi 

allamiunut attaveqarniarnermi atorneqarsinnaasut siulliummata. 

 

Taamaakkaluartoq ukiorpassuarni Danmarkip ataani nunasiaataasimanerup kingunerisaanik danskit 

oqaasii ima pingaartilersimatigaagut, allaat maani nammineq nunatsinni inuusuttortavut 

kalaallisuinnaq oqaasillit ilinniarnissaminnulluunniit periarfissaat killilerujussuullutik, danskisut 

pisinnaanngikkunik. 

 

Maanna Namminersorneq nunatsinni eqqunneqareerlunilu atuutilereerpoq aamma nunatta nammineq 

naalagaaffinngornissaa sulissutigineqalereerpoq, taamaattumik nunarput niuernikkut, 

takornariaqarnikkut, ilinniartitaanikkut allarpassuartigullu siuariartorluassappat, oqaatsit 

nunarsuarmioqatitsinnik atugaanerpaat ilaat takornartat oqaasiitut siullertut 

ilinniartitsissutigineqartalernissaat pingaaruteqarpoq pilersaarusiorlugu aallartittariaqalerparput. 

 

Taamaammat Partii Naleqqamiit nalornissutiginngilarput siunissami nunatsinni qularnanngitsumik 

ungasissorsuunngitsumi tuluit oqaasiisa, takornartat oqaasiitut siullertut 

ilinniartitsissutigineqartalernissaat sulissutigineqassasoq. 

Taama naatsumik siunnersuut oqaaseqarfingaarput oqalliseqqinnissamullu piareersimavugut. 

 

Anthon Frederiksen 


